
Årsmelding 2024 

Udforsk: Senter for utdanningsforskning 

Udforsk byrja som ei satsing ved Fakultet for humaniora og pedagogikk i 2021, med føremålet å 
samle, synleggjere og styrke forsking på barnehage og skule. I 2023 vart Udforsk gjort til eit 
senter, med føremål om å utvikle tverrfaglege forskingssamarbeid som skal bidra til læring, 
tilhøyrsle og danning i barnehage, skule og høgre utdanning i og utanfor Agder. Senteret har tre 
tematiske område, som styrer arbeidet: Demokrati og medborgerskap i utdanningen, Språk, 
tekst og teknologi i barnehage og skole, og Praksisnær utdanningsforskning. Her følgjer ei 
oppsummering av kva som er hendt i og korleis Udforsk ser ut etter 2024.  

Fagleg aktivitet 

I 2024 har Udforsk hatt ulik fagleg aktivitet. Ei grov inndeling av eigne arrangement kan vere først 
mindre, lågterskeltilbod for kollegaer, og så større konferansar og samlingar med eksterne 
gjestar og deltakarar. For å starte med lågterskeltilboda, som framleggsseminar og felles 
skriveøkter, så er dette noko som stadig blir etterspurd, men som sjeldan vert prioritert og det 
har svært lita deltaking på dette. Udforsk kjem difor ikkje til å halde fram med denne type 
aktivitet lenger. 

Dei større samlingane eller konferansane har derimot vore meir vellukka. Til ei seminarrekke om 
folkeforsking og eit seminar om antisemittisme på Agder henta me inn eksterne spesialistar, 
som saman med eigne kollegaer laga gode faglege samlingar. I mai arrangerte me ein konferanse 
om den demokratiske utviklinga i Europa saman med forskingsprosjektet ValiDE, som ein del av 
Demokrativeka, med eksterne keynotes og lokale papers som samla kollegaer på tvers av 
institutta. Fleire i Udforsk var også tungt inne i ALU sin konferanse Sammen om forskning og 
utvikling i barnehage og skole i april. 

I særklasse her kjem den nordiske konferansen Udforsk AI 2024, som samla 130 forskarar på UiA 
2. og 3. desember. Med Jon Olav Sørhaug som primus motor ønska me å samle feltet for forsking 
på KI og utdanning i Norden, og luktes godt med dette. «Alle skal til Kristiansand», var inntrykket 
me fekk spelt tilbake frå deltakarane. Konferansen var mogleg på grunn av ei eingongsoverføring 
frå UiA sentralt. 

Me har også i år byrja knyte kontaktar med andre forskingsaktørar på UiA. Me har hatt dialogmøte 
med mellom andre CeDit (Centre for Digital Transformation) og miljøet frå STALU-prosjektet 
(Studentaktiv læring i lærerutdanningene). Me har vore medvertskap på fleire boklanseringar frå 
ulike miljø på fakultetet, og delteke på samlingar i PRONETT og til Senter for folkehelse. 
Føremålet med dette har vore å profilere Udforsk internt på UiA, samt utforske høve til 
samarbeid. 

Ein del av dette arbeidet har også vore knytt til deltaking i større prosjektsøknadar. Udforsk 
følgjer utlysinga til nasjonale KI-senter tett, og er med i fleire initiativ inn mot denne utlysinga. Me 
er også kopla på eit europeisk nettverk basert i Dortmund som arbeider med ein europeisk 
synergy-søknad om utdanning og medborgarskap. 

Kommunikasjon og formidling 

Formidling av utdanningsforsking er eit viktig føremål for 
Udforsk. Først internt på fakultetet og UiA, og så vidare i 
regionen. Så er nøkkelspørsmålet kva som skal bli formidla 
og kor. Etter drøfting i styringsgruppa, og samtalar med 
andre på fakultetet, landa me på å satse på nettsida og 
eventuelt ein sosiale medier-kanal som arenaer, og ikkje å 
opprette t.d. ein Teams-plattform eller anna. Når det gjeld 
innhald, så landa me på eit utval av aktivitetar og 
forskingsnyhende frå senteret, samt utvalde publikasjonar. 
Med erfaringar frå tidlegare forsøk vart det bestemt å ikkje 
forsøke å etablere ein presentasjon av all utdanningsforsking 
frå fakultetet. 

Nettsida for Udforsk vart påbegynt i samarbeid med kommunikasjonsansvarleg for fakultetet, 
men arbeidet blei halde igjen først i påvente av UiA sine nye nettsider og så på grunn av 
oppstartsutfordringar med desse. Det var då først over sommaren at dei nye sidene kom på 
plass, men dei er no etablert og postdok Ida Marie Olsen har teke på seg å drifte sidene. Ho sette 
også opp ei facebook-side for Udforsk, som me lanserte i samband med KI-konferansen 2.-3. 
desember. Her og på nettsida legg me ut nyhende, arrangement og presentasjonar av utvald ny 
forskingslitteratur, og vil etter kvart også følgje andre relevante aktørar. 

Organisasjon 

Udforsk er organisert med ein fagleg leiar, ein administrativ koordinator og ei styringsgruppe som 
består av to representantar frå kvar av dei tematiske områda, FoU-koordinator ved ALU og 
visedekan for forsking ved HumPed. I tillegg kom ei postdok-stilling, frå fakultetet men tilknytt 
Udforsk, som går over tre år frå og med oktober 2024. Ved utgangen av 2024 var dette: 

• Fagleg leiar: Nils H. Korsvoll  

• Koordinator: Gretha Marthinussen (frå aug. 2024) 
• Postdok: Ida Marie Olsen (frå okt. 2024) 
• Demokrati og medborgarskap: Aslaug Kristiansen og Lene Cherize Haugland Sirevåg (frå 

aug. 2024) 
• Praksisnær utdanningsforsking: Torild Marie Olsen og Jorunn Midtsundstad 
• Språk, tekst og teknologi i barnehage, skole og lærarutdanning: Eli-Marie Danbolt Drange 

og Jon Olav Sørhaug. 
• Styringsgruppa elles: Gunhild Kvåle (visedekan for forsking) og Erik Grasaas (FoU-

koordinator ALU) 

I tillegg vart Udforsk tildelt ei av universitetsstyrets strategiske rekrutteringsstillingar i mai 2024, 
som skal vere knytt til KI og utdanning. Denne vart lyst ut som ein phd-stilling med frist i 
desember, og søknadane er no til sakkyndig vurdering. Ved tilsetjing går stipendiaten inn 
kjernegruppa til Udforsk. 

Denne består no av fagleg leiar, koordinator og postdok, som møtes kvar veke og står for dagleg 
drift av Udforsk. Styringsgruppa samlar seg kvar månad til orientering og drøfting på tvers. 
Initiativ og aktivitetar kjem frå både kjernegruppa og/eller dei tematiske områda. Her skjer 
samarbeid og arbeidsfordeling ad hoc og på tvers, etter kva som er teneleg for dei gitte 
oppgåvene. 

I samråd med visedekan for forsking har leiar for Udforsk også gått inn som 
kontaktperson/representant for fakultetet inn mot Avdeling for lærarutdanning når det kjem til 
forsking, til dømes ved å stille i Lærerutdanningenes FoU-utval og delta i planlegginga av LU si 
årlege forskingskonferanse (sjå over). Leiar har også følgd UiA sitt kompetansehevingsseminar 
om forskingsleiing, og reiste med visedekan for forsking til Center for Grundskoleforskning ved 
Syddansk universitet (SDU) i Odense i oktober. Føremålet var å knyte tettare kontaktar med 
senteret og lære av deira arbeid, som samlar store delar av dansk grunnskuleforsking og er 
vertskap for fleire store nasjonale og europeiske forskingsprosjekt. Dette blir følgd opp av eit nytt 
besøk i januar, der leiar og postdok deltek i senteret sin årlege felleskonferanse 

Oppsummering og planar for 2025 

Frå 2025 får me som andre ved fakultetet og i sektoren andre øknomiske rammer enn før. Det vil 
seie at me må prioritere tydelegare kva me skal bruke tid og pengar på. Per no har Udforsk 
etablert eit godt namn internt og så smått nasjonalt, samt fått opp grunnleggande struktur for 
kommunikasjon og formidling. Neste steg no er å få etablert eigne prosjekt med 
forskingsresultat, helst ut frå ekstern finansiering. Dette vil sementere senteret og også vere eit 
utgangspunkt for vidare aktivitet internt og profilering ekstern. Dermed vil 2025 handle særskilt 
om dette, samstundes som me opprettheld nettverk og plikter, samt lagar eit godt arbeidsmiljø 
for postdok og den kommande phd-studenten. 

      Nils H. Korsvoll, jan. 2025 

 


